
                                                      NË EMËR TË POPULLIT  

 

       GJYKATA SUPREME E KOSOVËS - kolegji i përbërë nga gjyqtarët; Emine Mustafa 

krtyetare  Rasim Rasimi dhe Nesrin Lushta, anëtarë, me bashkëpunëtoren profesionale Qefsere 

Berisha, procesmbajtëse, në çështjen penale ndaj të dënuarve N.D. dhe S.D., nga fshati M.-

Kukës, Republika e Shqipërisë, për shkak se në bashkëkryerje kanë kryer veprën penale blerja, 

posedimi, shpërndarja dhe shitja e paautorizuar e narkotikëve, substancave psikotrope dhe 

analoge nga neni 273 par.1 lidhur me nenin 31 të KPRK-së, duke vendosur sipas kërkesës për 

mbrojtje të ligjshmërisë të mbrojtësve të dënuarve, të paraqitur kundër aktgjykimit të Gjykatës 

Themelore në Prishtinë - Departamenti për Krime të Rënda PKR.nr.187/2017 datë 02.11.2017 

dhe aktgjykimit të Gjykatës së Apelit të Kosovës PAKR.nr.565/2017 datë 21.12.2017, në 

seancën e kolegjit të mbajtur më datë 21.05.2018, mori këtë: 

 

A K T G J Y K I M 

 

        Refuzohen si të pabazuara kërkesat për mbrojtjen e ligjshmërisë të mbrojtësve të dënuarve 

N.D. dhe S.D. të paraqitura kundër aktgjykimit të Gjykatës Themelore në Prishtinë -

Departamenti për krime të Rënda PKR.nr.187/2017 datë 02.11.2017 dhe aktgjykimit të Gjykatës 

së Apelit të Kosovës PAKR.nr.565/2017 datë 21.12.2017. 

        

A r s y e t i m 

 

        Gjykata Themelore në Prishtinë, me aktgjykimin, PKR.nr.187/2017 datë 02.11.2017,  të  

dënuarit  N.D. dhe S.D. i ka shpallur fajtor  për shkak se në bashkëkryerje kanë kryer veprën 

penale blerja, posedimi, shpërndarja dhe shitja e paautorizuar e narkotikëve, substancave 

psikotrope dhe analoge nga neni 273 par.1 lidhur me nenin 31 të KPRK-së, dhe për këtë vepër të 

dënuarve iu ka shqiptuar dënimin me burgim në kohëzgjatje prej nga 2 (dy) viteve  të cilin dënim 

do ta mbajnë pas plotfuqishmërisë së aktgjykimit, dhe dënimin me gjobë në shumen prej nga 

3.600 (tremijë e gjashtëqind) €, të cilën shumë detyrohen të dënuarit ta paguajnë në afatin prej 3 

(tre) muajve nga dita e plotfuqishmërisë së aktgjykimit dhe në rast se nuk mund ta paguajnë 

gjobën e njëjta do të zëvendësohet me dënim me burgim, ashtu që çdo 20 € do të llogaritet me 

një ditë burgim.  Koha e kaluar në paraburgim prej datë 24.03.2017 e tutje, do t’iu llogaritet në 

dënimin e shqiptuar. Janë obliguar të dënuarit që në emër të paushallit gjyqësor të paguajë 

shumën prej nga 100 €. Konfiskohet vetura “F..” me ngjyrë të .., pronë e të dënuarit N.D. me 

targa AA-...-FY, dhe narkotikët e llojit “marihuanë” në peshë të përgjithshme prej 2149,5 gr. Të 

dënuarve me aktvendim të veçantë të kësaj gjykate PKR.nr.187/16 të datë 02.11.2017 iu është 

vazhduar paraburgimi deri sa aktgjykimi të merr formën e prerë. 

       

       Në procedurën ankimore Gjykata e Apelit e Kosovës, me aktgjykimin PAKR.nr.565/2017 

datë 21.12.2017, i  ka aprovuar si të bazuara ankesat  e mbrojtësve të të dënuarve sa i përket 

vendimit mbi dënimin, e ka ndryshuar aktgjykimin e shkallës së parë, ashtu që të dënuarve për 

veprën për të cilën janë shpallur fajtor iu ka shqiptuar dënimin me burgim në kohëzgjatje prej 

nga 1 (një) viti e 6 (gjashtë) muaj, në të cilin dënim do t’iu llogaritet edhe koha e kaluar në 

paraburgim prej 24.03.2017 e tutje, si dhe dënim me gjobë secilin veç e veç në shumën prej nga 

2000 (dymijë) €, të cilin dënim detyrohen ta paguajnë në afat prej 15 ditësh pas plotfuqishmërisë 

së aktgjykimit, e nëse të njëjtin nuk e paguajnë në afatin e caktuar, dënimi i shqiptuar me gjobë 

do të zëvendësohet me dënim burgimi, ashtu që për çdo 20 €, secilit prej të dënuarve do tu 

llogaritet nga një ditë burgimi. 

 

       Kundër këtyre aktgjykimeve kërkesë për mbrojtje të ligjshmërisë kanë paraqitur mbrojtësit e 

të dënuarve av. D.O. dhe F.A., për shkak të vendimit mbi sanksionin penal, me propozim që 

Gjykata Supreme e Kosovës aktgjykimet e kundërshtuara t’i ndryshojë, ashtu që të dënuarve 

N.D. dhe S.D. t’ia zbutë dënimin. 

 

        Ndaj kërkesës për mbrojtje të ligjshmërisë të mbrojtësve të dënuarve është përgjigjur 

Prokurori i Shtetit, me shkresën KMLP.II.nr.53/2018 datë 26.03.2018, me propozim  që kërkesat   

e mbrojtësve të dënuarve për mbrojtje të ligjshmërisë  të refuzohen si të  pabazuara. 

 

         Mbrojtësi i të dënuarit N.D. av. D.O., në kërkesën për mbrojtjen e ligjshmërisë i ka 

paraqitur këto pretendime, se  gjykata e shkallës së parë dhe gjykata e shkallës së dytë me rastin 

e shqiptimit të dënimit, nuk i kanë marr për bazë rrethanat lehtësuese për të dënuarin si rrethanat 

personale dhe karakterin e tyre, i dënuari asnjëherë më parë  nuk ka qenë i dënuar për vepër 

penale, është babë i katër fëmijëve, bashkëshort dhe mbajtës i familjes, gjendjen e vështirë 

ekonomike dhe gjendjen shëndetësore të gruas së tij , moshën e të dënuarit, pranimin e fajit, 

keqardhjen, sjelljen e tij  dhe shkallën e përgjegjësisë së të dënuarit se i dënuari veprën penale e 

ka kryer për shkak të gjendjes së vështirë ekonomike dhe nevojës për shërim të gruas së tij, e cila 

vuan nga një sëmundje e rëndë, andaj duke i pasur parasysh rrethanat e lartcekura si më lartë 

sipas mbrojtjes gjykata ka mund dhe është dashtë që në përputhje me rrethanat lehtësuese ta 

zbusë dënimin nën minimumin e paraparë me ligj.  

     

         Mbrojtësi i të dënuarit S.D. av. F.A., në kërkesën për mbrojtjen e ligjshmërisë e cila nga 

përmbajtja është tërësisht identike  me kërkesën për të dënuarin N.D., ka theksuar se  gjykata e 

shkallës së parë dhe gjykata e shkallës së dytë nuk i kanë marr për bazë rrethanat lehtësuese për 

të dënuarin S.D., me rastin e shqiptimit të dënimit, siç janë rrethanat personale dhe karakteri  i 

tyre, se i dënuari asnjëherë më parë  nuk ka qenë i dënuar për vepër penale, është mbajtës i 

familjes, gjendjen e vështirë ekonomike dhe gjendjen shëndetësore të prindërve të tij ,moshën e 

re të dënuarit ka një moshë të re, gjegjësisht është i moshës 23 vjeç, pranimin e fajit, keqardhjen, 

sjelljen e tij  dhe shkallën e përgjegjësisë së të dënuarit, andaj duke i pasur parasysh rrethanat e 

lartcekura si më lartë sipas mbrojtjes gjykata ka mund dhe është dashtë që në përputhje me 

rrethanat lehtësuese të zbusë dënimin dhe nën minimumin e paraparë me ligj.  

          

        Gjykata Supreme e Kosovës në seancën e mbajtur, shqyrtoi shkresat e lëndës në kuptim të 

nenit 435 par.1 lidhur me nenin 436 par.1 të Kodit të Procedurës Penale të Kosovës, çmoi thëniet  

në kërkesat për mbrojtje të ligjshmërisë dhe konstatoi se: 

 

       Kërkesat për mbrojtjen e ligjshmërisë  nuk janë të bazuara. 

 

        Nga përmbajtja e kërkesave për mbrojtjen e ligjshmërisë të mbrojtësve të dënuarve, rezulton 

se të gjitha pretendimet kanë të bëjnë me vendimin për dënimin.  

      Gjykata Supreme e Kosovës, konstatojë se konform dispozitës se nenit 385 par.5 të KPPK, 

kur është fjala për vendimin për dënim, shkelje e ligjit penal bëhet kur në marrjen e vendimit për 

dënim, dënimi alternativ, vërejtja gjyqësore ose në marrjen e vendimit për masën e trajtimit të 

detyrueshëm për rehabilitim apo për konfiskim të dobisë pasurore të fituar me veprën penale, 

gjykata ka tejkaluar kompetencat ligjore.  

 

      Në rastin konkret gjykata e shkallës së parë ka shqiptuar të dënuarve llojin e dënimit të 

paraparë për këtë vepër penale duke i vlerësuar të gjitha rrethanat lehtësuese që ndikojnë në 

llojin dhe lartësinë e dënimit. Nga kjo rrjedhë se nuk mund të aprovohen pretendimet në 

kërkesën për shkeljen e ligjit penal.  

 

       Në rastin se nuk është fjala për këtë shkelje, vendimi për dënimin me këtë mjet të 

jashtëzakonshëm juridik  mund të kundërshtohet vetëm nëse kjo pjesë e aktgjykimit është marrë 

me shkelje esenciale të dispozitave të procedurës penale e cila do të mund të ndërlidhet me 

mungesën ose paqartësitë e arsyeve lidhur me vendimin për dënim, mirëpo, në rastin konkret një 

pretendim i tillë në kërkesën për mbrojtjen e ligjshmërisë nuk është paraqitur.  

 

      Nga këto arsye, kërkesa për mbrojtjen e ligjshmërisë ishe e pabazuar dhe konform nenit  437 

të KPPK-së, u vendos si në dispozitiv të këtij aktgjykimi. 

 

         GJYKATA SUPREME E KOSOVËS - PRISHTINË 

          Pml.nr.74/2018, më datë 21.05.2018 

 

          Procesmbajtëse,                                                                                   Kryetarja e kolegjit 

          Qefsere Berisha                                          Emine Mustafa 

 

 

 

 


